
Kajian ini bertujuan untuk mengkaji efikasi swadiri komputer dalam kalangan murid
sekolah. Kajian ini juga akan menentukan hubungan antara faktor personal seperti
penggunaan komputer, kegelisahan komputer, sikap terhadap komputer serta
dorongan sosial dengan efikasi swadiri komputer.  Akhir sekali, kajian juga akan
mengenal pasti faktor yang mempengaruhi efikasi swadiri komputer murid. Kajian ini
dijalankan ke atas 413 orang murid Tingkatan 4  sekolah menengah harian di semua
daerah di negeri Kelantan yang mengambil mata pelajaran Literasi Informasi
Komunikasi dan Teknologi (ICTL). Instrumen kajian terdiri daripada efikasi swadiri
komputer, kegelisahan terhadap komputer dan sikap terhadap komputer. Nilai keboleh
percayaan bagi efikasi swadiri komputer adalah .84, penggunaan komputer (.85),
kegelisahan terhadap komputer (.76), sikap terhadap komputer (.82) dan dorongan
sosial (.75) Dapatan kajian menunjukkan bahawa efikasi swadiri komputer murid
adalah sederhana (M= 3.93, SP = .33). Bagi penggunaan komputer berada pada tahap
sederhana (M = 2.41, SP = .40), kegelisahan murid terhadap komputer pula berada
pada tahap sederhana (M = 2.18, SP = .32), sikap terhadap komputer berada pada
tahap sederhana (M = 3.78, SP = .32), manakala dorongan sosial berada pada tahap
sederhana (M = 3.91, SP = .37). Dapatan kajian menunjukkan terdapat hubungan
signifikan antara penggunaan komputer dengan efikasi swadiri komputer (r = .302),
sikap terhadap komputer dengan efikasi swadiri komputer (r = .433), kegelisahan
komputer dengan efikasi swadiri komputer (r = -.435) dan dorongan sosial dengan
efikasi swadiri komputer (r = .317).  Analisis regresi menunjukkan pemboleh ubah
penggunaan komputer ( = .136), kegelisahan terhadap komputer ( = -.205), sikap
terhadap komputer ( = .169) dan dorongan sosial terhadap penggunaan komputer (
= .101) merupakan penyumbang kepada 26 peratus efikasi swadiri komputer. Secara
keseluruhan, kajian ini menujukkan bahawa efikasi swadiri komputer murid adalah
baik dengan faktor seperti penggunaan komputer, kegelisahan terhadap komputer,
sikap terhadap komputer dan dorongan sosial merupakan faktor peramal bagi efikasi
swadiri komputer. Oleh yang demikian, murid perlu kerap menggunakan komputer
dan memupuk sikap yang positif terhadap komputer agar dapat meningkatkan efikasi
swadiri komputer. Ibu bapa dan guru juga perlu menerapkan dorongan dan motivasi

yang tinggi terhadap teknologi komputer agar murid peka terhadap perkembangan
teknologi yang serba mencabar ini.

This study is to examine the computer self efficacy among high school student. This
study will also determine the relationship between factors such as the use of personal
computers, computer anxiety, attitudes towards computers and social impetus to
computer self efficacy. Finally, the study will also identify the factors that influence
the efficacy of computer self students. This study was conducted on 413 students from
Form 4 secondary schools in Kelantan who took subjects Literacy Information and
Communication Technology (ICTL). The instrument consisted of a computer self
efficacy, anxiety toward computers and attitudes toward computers. Reliability values
for computer self efficacy is .84, computer use (.85), anxiety towards computers (.76),
attitudes towards computers (.82) and social motivation (.75). The findings showed
that the students’ computer self efficacy is moderate (M = 3.93, SD = .33). For
computer use level is moderate (M = 2.41, SD = .40), students' computer anxiety was
also at moderate level (M = 2.18, SD = .38), attitudes towards computers is moderate
(M = 3.78, SD = .32), while the social persuasions is moderate (M = 3.91, SD = .37).
The results showed a significant correlation between the  computer used with
computer self efficacy (r = .302), attitudes towards computers with computer self
efficacy (r = .433), computer anxiety with computer self efficacy (r = -.435) and
social motivation efficacy self computer (r = .317). Regression analysis showed that
computer use ( = .136), computer anxiety ( = -.205), attitudes towards computers (
= .169) and social persuasion to use computers ( = .101) contributed to 26 percent of
computer self efficacy. Overall, this study demonstrated that the students’ computer
self efficacy are the factors of a computer use, computer anxiety, attitudes towards
computers and social motivation are factors that influence the efficacy self computer.
Therefore, students must often use computers and develop positive attitudes towards
computers in order to improve their computer self efficacy. Parents and teachers also
need to encourage and motivate them to apply high level of computer technology so
that students can increase their awareness to the development of this challenging
technology.

BAB 1

PENGENALAN

1.0 Pengenalan

Penguasaan teknologi maklumat khususnya komputer adalah amat penting
bagi generasi muda amnya dan murid khususnya untuk menghadapi era ledakan
maklumat di arus global. Dengan menggunakan teknologi komputer, seseorang
individu boleh mendapat apa jua maklumat yang diperlukan tanpa sebarang kekangan.
Segala maklumat dan ilmu pengetahuan yang bersifat global hanya berada di hujung
jari dan boleh di capai pada bila-bila masa sahaja. Tanpa penguasaan dan pengetahuan
teknologi maklumat, negara akan mengalami ketandusan tenaga kerja yang mahir dan
berilmu pengetahuan terutama dalam bidang Teknologi Maklumat dan Komunikasi
(TMK).

Di Malaysia, penggunaan teknologi komputer dalam pendidikan adalah
merupakan langkah awal ke arah mewujudkan masyarakat berteknologi selaras
dengan hasrat Wawasan 2020. Oleh itu, aspek teknologi telah digabungkan dalam
kurikulum sekolah sebagai satu daya usaha ke arah menyemai dan memupuk minat
serta sikap yang positif terhadap perkembangan teknologi. Oleh itu, budaya
persekolahan telah diubah daripada berbentuk memori kepada unsur berpengetahuan,
berfikiran kreatif dan penyayang melalui penggunaan teknologi terkini (Kementerian
Pelajaran Malaysia, 1997). Bidang TMK ini turut diberi perhatian yang serius dalam
Rancangan Malaysia Ke-9 (RMK-9) (Ahmad Amin, 2008). Dalam RMK-9,
pendekatan yang diambil oleh pihak kerajaan dan pelbagai pihak berwajib untuk
membangunkan TMK di negara ini adalah secara menyeluruh dan tidak hanya
memfokuskan kepada pembangunan infrastruktur semata-mata. Selain itu, ia turut
mengambil kira faktor peluang dan pendedahan teknologi kepada segenap lapisan
masyarakat.

Seterusnya, kerajaan Malaysia telah berusaha mempercepatkan pelaksanaan
Koridor Raya Multimedia (Multimedia Super Corridor) sebagai pembuka ruang untuk
mengintegrasikan teknologi komputer dalam sistem pendidikan bagi membolehkan
fleksibiliti dan kepelbagaian maklumat disalurkan (Mohd Koharudin, 2004).
Kemunculan Sekolah Bestari di negara ini bukan sahaja memberikan perubahan
dimensi ke dalam pendidikan, malah turut memberi impak dalam pendekatan proses
pengajaran dan pembelajaran. Sementara itu, penggunaan komputer dan multimedia
dalam proses pengajaran dan pembelajaran di sekolah dan institusi pendidikan yang
lain menjadi semakin giat. Para murid mula dilatih untuk menguasai kemahiran
menggunakan komputer untuk tujuan pengajaran dan pembelajaran (Mohd
Koharudin, 2004). Inisiatif yang dijalankan berperanan untuk memperkasa komuniti
dan menjana ilmu dalam melalui usaha menyeberangi jurang teknologi dan jurang
minda (Mohd Ali, 2010). Pelbagai inisiatif telah disediakan antaranya Inisiatif Jalur
Lebar Kebangsaan atau National Broadband Initiative (NBI) telah dilancarkan
Perdana Menteri Malaysia pada Mac 2010 bertujuan untuk memberi liputan

perkhidmatan yang pantas dan meluas secara tidak langsung akan membawa Malaysia
menjadi salah sebuah negara yang menggunakan sepenuhnya aplikasi TMK.

Murid sekolah terutamanya di peringkat sekolah menengah hari ini sudah
mula terdedah kepada penggunaan TMK dalam kehidupan seharian. Pendedahan ini
dilihat sebagai efektif apabila terdapat dalam kalangan guru sekolah yang
menyediakan tugasan sekolah menggunakan Microsoft Office demi meningkatkan
pencapaian dan kemahiran murid (Supyan & Norizan, 2009). Kemahiran dilihat
sebagai aspek penting untuk menilai sesebuah kualiti yang disandang oleh seseorang
individu. Aspek kualiti dalam bidang teknologi amat dititikberatkan seperti mana
negara-negara maju seperti Amerika Syarikat, England, Jepun dan India (Cha, Jun,
Kwon, Kim, Kim, Kim et al., 2014). Justeru, efikasi swadiri komputer merupakan
elemen penting yang di kaji oleh beberapa pengkaji seperti Kim et al. (2014),  Cha et
al. (2014) dan Lunenburg (2011).

Memandangkan murid sekolah merupakan aset insani negara yang paling
penting dalam usaha mewujudkan sebuah masyarakat yang progresif, maka aspek
kualiti dilihat sebagai isu penting (Kim, Kil & Shin, 2014). Oleh itu, pihak
kementerian telah menetapkan matlamat di dalam rancangan pendidikan teknologi
kebangsaan. Antara salah satu matlamat tersebut adalah informasi teknologi perlu
diakses murid dan murid perlu memiliki kemahiran literasi TMK (Pejabat Pendidikan
Teknologi, 2000). Justeru, pengintegrasian TMK di sekolah adalah penting untuk
dikaji agar segala yang dirancang oleh pihak kerajaan Malaysia berjaya dilaksanakan.
Walaupun mata pelajaran TMK merupakan mata pelajaran elektif, namun ia harus di
titik beratkan bagi mendidik generasi muda ini inovatif dan kritis dengan
menggunakan teknologi TMK (Lunenburg, 2011) yang akhirnya akan menjadikan
Malaysia sebuah negara maju sebagaimana matlamat Wawasan 2020.

Oleh itu, TMK mempunyai potensi sebagai bahan yang boleh membantu di
dalam bidang pendidikan memang tidak boleh disangkal lagi. Malahan, TMK juga
diajar sebagai salah satu mata pelajaran di sekolah menunjukkan pentingnya murid-
murid menguasai dan memiliki kemahiran teknologi komputer. Pengintegrasian TMK
di dalam sektor pendidikan merupakan salah satu cabaran bagi murid kerana mereka
harus mempunyai efikasi swadiri yang tinggi (Sam, Othman & Nordin, 2005).
Seseorang murid itu perlu mempunyai keyakinan dan efikasi swadiri dalam
mengendalikan pelbagai perkakasan dan perisian komputer supaya mereka bersedia
berdepan dengan dunia teknologi yang serba mencabar ini. Namun begitu, keyakinan
dan efikasi swadiri terhadap komputer juga dibatasi dengan beberapa faktor seperti
faktor sikap (Jegede, 2007), kegelisahan terhadap komputer (Mcilroy, Sadler &
Boojawon, 2007), dorongan sosial (Chu, 2010), pemilikan komputer (Venkatesh &
Brown, 2001), dan sosioekonomi (Mazmalek, 2009).

1.1 Efikasi Swadiri Komputer

Efikasi swadiri adalah merujuk kepada kepercayaan atau keyakinan seseorang
itu dalam melaksanakan tingkah lakunya untuk mencapai sesuatu (Bandura, 1977).
Bandura (1977) menyatakan efikasi swadiri mempengaruhi prestasi dengan
meningkatkan usaha dan kecekalan. Menurut Gist (1987), efikasi swadiri juga

dijangka memberi kesan terhadap kesungguhan dan kekuatan dalam melakukan
tugasan. Kajian tentang efikasi swadiri telah banyak dijalankan oleh pengkaji
(Simsek, 2011). Terdapat pelbagai kajian tentang efikasi swadiri yang telah dijalankan
dalam pelbagai bidang seperti efikasi swadiri komputer (Vekiri & Chronaki, 2008),
efikasi swadiri dalam matematik (Liu & Koirala, 2009), efikasi swadiri dalam sains
(Scott & Mallinckrodt, 2005) dan sebagainya.

Sementara itu, efikasi swadiri komputer sebagai keupayaan seseorang dalam
kompetensi, kemahiran mahupun pengetahuan asas tentang komputer (Compeu &
Higgins, 1995). Efikasi swadiri komputer amat berguna untuk dijadikan sebagai asas
penerimaan individu dalam perkembangan teknologi maklumat (Torkzadeh & Van
Dyke, 2002).  Efikasi swadiri komputer ini juga boleh menjadi kayu ukur untuk
meningkatkan keyakinan dan kecekapan individu di dalam pengintegrasian teknologi
maklumat seperti komputer dan internet dalam pengajaran dan pembelajaran
(Hermant, James & Ellen, 2013).

Kajian berkaitan efikasi swadiri komputer juga kerap dijalankan oleh
penyelidik seperti contoh Hauser, Paul dan Bradley (2012), Akarsu dan Akbıyık
(2012), Papastergiou, Gerodimos dan Antoniou (2011), Durndell dan Haag (2002),
dan Arani-Khorami (2001). Kajian tentang TMK adalah sangat penting bagi
mempertingkatkan kesedaran dan literasi maklumat di samping memupuk dan
membimbing generasi muda hari ini ke arah mengenali TMK adalah langkah tepat
untuk melahirkan generasi masa hadapan yang celik TMK (Mazmalek Mohamad,
2008).

1.2 Faktor Personal dan Dorongan Sosial

Faktor personal adalah suatu personaliti individu termasuk ciri demografi
individu (Bandura, 1977). Dalam pada itu, Compeau dan Higgins (1989) menyatakan
faktor personal sebagai personaliti dan demografi serta perlakuan yang berkaitan
antara satu sama lama. Justeru, dalam konteks kajian faktor personal merangkumi
penggunaan komputer, sikap terhadap komputer dan kegelisahan terhadap komputer.
Penggunaan komputer adalah aktiviti yang digunakan sewaktu menggunakan
komputer. Penggunaan komputer telah diintegrasikan di dalam sektor pendidikan
sebagai alat pembelajaran pada masa kini bertujuan untuk membantu murid
mendekati teknologi (Gibson, Stringer, Shelia, Cotton, Simoni, O’Neal et al., 2014).
Terdapat banyak kajian yang pernah dijalankan ke atas penggunaan komputer dalam
kalangan murid sekolah seperti Fancovicova dan Prokop (2008) serta Vekiri dan
Chronaki (2008) yang mengkaji lama masa guna komputer dan tujuan murid
menggunakan komputer. Selain itu, Papastergio dan Solomonidou (2005) yang
mengkaji jenis aktiviti yang digunakan murid.

Oleh kerana komputer telah menjadi media utama dalam pendidikan, maka
pembentukan sikap murid yang positif adalah penting (Opoku & Kuranchie, 2014).
Malahan ianya merupakan elemen penting sebagai indikator kepada keberhasilan
pengintegrasian nya dalam bidang akademik (Roussos, 2007).  Roussos juga
menyatakan sikap terhadap komputer sebagai penilaian atau persepsi umum sama ada
menyokong atau tidak terhadap teknologi komputer (Roussos, 2007).  Sesetengah

pengkaji seperti Ajzen (2005), Ahmad Fauzi Mohd Ayub, Wong Su Luan dan
Norhayati (2005), Rohayati, Ahmad Fauzi dan Othman (2010) membahagikan sikap
sebagai tiga komponen iaitu afektif, kognitif dan tingkah laku. Ajzen (2005)
menghuraikan komponen afektif melibatkan emosi terhadap sesuatu objek, kognitif
adalah persepsi seseorang terhadap objek manakala tingkah laku sebagai aksi
perlakuan seseorang terhadap objek tertentu. Pelbagai kajian yang dijalankan ke atas
sikap terhadap komputer seperti di Kenya (Murithi & Indoshi, 2011), Afrika (Opoku
& Kuranchie, 2014) dan Tehran (Rahimi & Yadollahi, 2012). Kajian mereka ini
kebanyakan menunjukkan sikap yang positif terhadap komputer.

Kegelisahan juga merupakan antara aspek personal yang dikaji terutama
kajian yang melibatkan penggunaan teknologi. Ini memandangkan perubahan
teknologi yang begitu pesat dan menyebabkan pengguna perlu mengikuti
perkembangan dari semasa ke semasa. Hal sebegini kadang kala boleh menyebabkan
timbul kegelisahan dalam kalangan pengguna. Kegelisahan komputer adalah perasaan
kebimbangan seseorang apabila bekerja dengan menggunakan komputer (Beckers,
Rikers & Schmidt, 2006). Kegelisahan terhadap komputer ini boleh memberi
implikasi seperti lambat menyiapkan tugasan yang memerlukan penggunaan
komputer (Mahar, Henderson, & Deane, 1997). mengganggu prestasi kerja
terutamanya melibatkan tugasan yang kompleks (Smith & Caputi, 2001), kesan ke
atas pembelajaran (Saade & Kira, 2009), dan mendatangkan persepsi yang negatif
terhadap teknologi (Beckers et al., 2006). Kajian berkaitan kegelisahan terhadap
komputer telah dijalankan oleh pelbagai penyelidik seperti  Saade dan Kira (2009),
Thatcher dan Perrewe (2002), dan Chou (2001).

Dorongan dan sokongan merupakan aspek penting dalam meningkatkan
motivasi individu untuk menggunakan komputer. Dalam erti kata lain, individu yang
diberi dorongan untuk menggunakan komputer akan lebih menggunakannya pada
masa hadapan. Antara bentuk dorongan yang dikaji adalah dorongan sosial.
Dorongan sosial merujuk kepada dorongan dari guru, rakan, ibu bapa dan juga pihak
sekolah. Faktor dorongan merupakan elemen penting yang di kaji oleh beberapa
pengkaji seperti Gonzalez-DeHass, Willes dan Holbein, (2005), Meelissen dan Drent,
(2008) dan Hsiao, Tu dan Chung (2012) yang menunjukkan bahawa dorongan sosial
juga memainkan peranan penting dalam efikasi swadiri komputer.

Kajian ini memfokuskan kepada pengukuran tahap penggunaan komputer,
sikap terhadap komputer, kegelisahan terhadap komputer dan dorongan sosial
terhadap penggunaan komputer terhadap efikasi swadiri komputer dalam kalangan
murid. Sikap terhadap komputer yang dikaji merangkumi tiga dimensi iaitu afektif,
kognitif dan perlakuan. Oleh itu, kajian ini dilihat sebagai salah satu kesinambungan
daripada kajian terdahulu dalam menerokai sejauh mana keempat-empat faktor ini
mampu mempengaruhi efikasi swadiri komputer memandangkan efikasi swadiri
komputer adalah sangat penting bagi memandu generasi yang berkemahiran dan celik
IT.

1.3 Pernyataan Masalah

Kajian berkaitan efikasi swadiri komputer ini penting memandangkan efikasi
swadiri didapati memainkan peranan dalam membentuk perasaan dan tingkah laku
individu. Aspek efikasi swadiri komputer ini penting untuk dikaji kerana ia dapat
memberi gambaran akan kemampuan murid menggunakan komputer terutama dalam
dunia yang pesat membangun. Kajian efikasi swadiri komputer telah lama dikaji sejak
beberapa dekad dahulu (Gibbs, 2013).

Menurut Timbalan Perdana Menteri Tan Sri Muhyiddin Yassin, asas utama
yang menjadi teras kepada dasar TMK dalam pendidikan ialah pembangunan modal
insan secara berterusan (Mohd Helmi, 2010). Menurut Gibbs (2013), walaupun usaha
pengintegrasian TMK di dalam pendidikan digiatkan, namun keyakinan murid
terhadap komputer masih belum dilihat efektif sepenuhnya. Tahap efikasi swadiri
komputer dalam kalangan murid didapati masih rendah dan sederhana (Sam, Othman
& Nordin, 2005; Ting, 2005). Fenomena efikasi swadiri komputer yang rendah dan
sederhana seharusnya tidak berlaku memandangkan kerajaan telah merealisasikan
pendidikan yang berteraskan TMK sejak dulu lagi.

Masyarakat Malaysia masih ada yang bersikap negatif terhadap komputer
(Mohd Sobri & Musa, 2007) dan mengalami kegelisahan terhadap komputer
(Norizan, 2012; Muhamad Amirul, 2012) sungguhpun negara sedang berkembang
pesat. Isu penyalahgunaan seperti jenayah siber, buli, masalah akhlak dan sosial,
pornografi dan sebagainya akan membantutkan keyakinan murid menggunakan
komputer memandangkan mereka telah mempunyai persepsi yang negatif (Shaidah,
2012). Selain itu, tahap penggunaan teknologi maklumat dalam kalangan murid di
negara ini juga didapati masih di tahap membimbangkan (Kandungan tempatan
rendah punca liputan Internet lembap, 2005). Kajian UNESCO menunjukkan
penggunaan TMK adalah sekadar penggunaan aplikasi pemprosesan perkataan
sebagai alat pengajaran semata-mata (Kementerian Pelajaran Malaysia, 2012).

Terdapat kajian yang menyatakan antara faktor efikasi swadiri komputer
rendah adalah kerana terdapat jurang pengetahuan dan kemahiran dari segi
penggunaan komputer adalah berpunca dari kekurangan akses kepada komputer
(Osman & Alfred, 2014) kegelisahan terhadap komputer yang tinggi (Tekinarslan,
2008) dan sikap yang negatif (Inal & Cagiltay, 2005). Walaupun dunia teknologi yang
pesat membangun, namun masih terdapat sebilangan murid yang mempunyai efikasi
swadiri komputer yang rendah terutamanya murid yang berada di sekolah luar bandar
(Singravelu & Vaiyapuri, 2012; Kim et al., 2014). Hal ini menampakkan jurang antara
efikasi swadiri komputer dalam kalangan murid di sekolah luar bandar berbanding
dengan murid yang bersekolah di bandar. Hal ini akan mengundang kepada kadar
keciciran yang akan memberikan kerugian terutamanya dari segi modal insan.

Oleh yang demikian, kajian ini adalah sangat perlu untuk mengetahui tahap
efikasi swadiri komputer, penggunaan komputer, sikap dan kegelisahan terhadap
komputer, serta dorongan sosial terhadap penggunaan komputer dalam kalangan
murid sekolah menengah di seluruh Negeri Kelantan.

1.4 Objektif Kajian

Kajian ini dijalankan bagi menentukan faktor peramal kepada efikasi swadiri
komputer murid tingkatan 4 yang mengambil mata pelajaran ICTL di negeri Kelantan.
Secara khusus objektif kajian ini adalah bertujuan untuk mengenal pasti:
1. tahap efikasi swadiri komputer, tahap penggunaan komputer komputer, tahap

kegelisahan murid terhadap komputer, tahap sikap murid terhadap komputer, dan
tahap dorongan sosial terhadap penggunaan komputer dalam kalangan murid.

2. hubungan antara penggunaan komputer, sikap terhadap komputer, kegelisahan
terhadap komputer, dan dorongan sosial terhadap penggunaan komputer dengan
efikasi swadiri komputer dalam kalangan murid.

3. faktor peramal yang paling mempengaruhi efikasi swadiri komputer dalam
kalangan murid.

1.5 Persoalan kajian

Berdasarkan kepada objektif kajian yang diberikan, penyelidik telah membina
persoalan kajian seperti berikut:

1. Apakah tahap efikasi swadiri komputer dalam kalangan murid sekolah?
2. Apakah tahap tahap penggunaan komputer dalam kalangan murid?
3. Apakah tahap kegelisahan murid terhadap komputer dalam kalangan murid?
4. Apakah tahap sikap murid terhadap komputer dalam kalangan murid?
5. Apakah tahap dorongan sosial terhadap penggunaan komputer dalam kalangan

murid?
6. Adakah terdapat hubungan signifikan antara penggunaan komputer dengan

efikasi swadiri komputer dalam kalangan murid?
7. Adakah terdapat hubungan signifikan antara sikap terhadap komputer dengan

efikasi swadiri komputer dalam kalangan murid?
8. Adakah terdapat hubungan signifikan antara kegelisahan terhadap komputer,

dengan efikasi swadiri komputer dalam kalangan murid?
9. Adakah terdapat hubungan signifikan antara dorongan sosial terhadap

penggunaan komputer dengan efikasi swadiri komputer dalam kalangan
murid?

10. Apakah faktor peramal yang mempengaruhi efikasi swadiri komputer dalam
kalangan murid?

1.6 Kepentingan kajian

Kajian yang dijalankan ini dapat memberi gambaran tentang hubungan
penggunaan komputer, kegelisahan terhadap komputer, sikap terhadap komputer dan
dorongan sosial terhadap efikasi swadiri komputer. Kajian yang dijalankan ini akan
memberi manfaat kepada beberapa pihak seperti murid sekolah, guru sekolah dan
guru TMK, pihak pentadbir sekolah, Pegawai Pendidikan Daerah, Jabatan Pendidikan
Negeri Kelantan dan Kementerian Pelajaran Malaysia bagi mendapatkan satu senario
sikap murid terhadap komputer.

Hasil kajian ini diharapkan dapat mendedahkan sikap dan efikasi swadiri
komputer dalam kalangan murid Tingkatan 4 di negeri Kelantan. Kajian ini bertujuan
dapat memberi kesedaran kepada murid Tingkatan empat di sekolah menengah harian
biasa di Negeri Kelantan tentang kepentingan dan keperluan penggunaan TMK di
masa akan datang memandangkan mereka merupakan bakal menjadi pemimpin pada
masa hadapan.

Melalui kajian ini, pihak guru terutamanya guru TMK di Negeri Kelantan
akan mendapat gambaran sebenar efikasi swadiri komputer dalam kalangan murid.
Secara tidak langsung, ini dapat membantu pihak guru memantau kemampuan murid
yang mengambil kursus berkaitan TMK. Melalui kajian seumpama ini, guru juga
boleh membentuk strategi, kaedah dan sumber pengajaran mereka agar selari dengan
pengintegrasian TMK dalam pengajaran dan pembelajaran.

Pihak pengurusan sekolah juga boleh menggunakan hasil kajian ini sebagai
landasan untuk merencanakan program dan kursus berkaitan TMK di sekolah dengan
berkesan sebagai salah satu usaha bagi meningkatkan tahap literasi dan efikasi
komputer murid sekolahnya. Melalui program dan kursus yang dianjurkan pihak
pentadbir ini, murid akan mendapat kemahiran TMK yang lebih mendalam seterusnya
dapat membantu meningkatkan kemahiran dalam menggunakan teknologi baru.

Begitu juga pihak Jabatan Pendidikan Negeri Kelantan boleh menggunakan
dapatan kajian bagi menyalurkan lebih banyak bantuan kepada sekolah yang
memerlukan peralatan TMK di samping menyediakan guru yang mempunyai
kelayakan ikhtisas dan mempunyai kemahiran dalam TMK. Selain itu, penghantaran
guru mata pelajaran TMK ke kursus kemahiran komputer agar dapat meningkatkan
lagi pengetahuan dan kualiti kemahiran guru juga boleh dilakukan. Ini
memandangkan guru bukan lagi bertindak sebagai pemberi sumber ilmu pengetahuan,
tetapi juga sebagai agen sumber inspirasi kepada murid. Untuk menjadikan sistem
penyampaian pengajaran dan pembelajaran menjadi lebih efektif, seseorang guru
mestilah kreatif, inovatif dan berpengetahuan tinggi di dalam bidang TMK. Pihak JPN
juga boleh menyediakan makmal komputer dan bahan pengajaran dan pembelajaran
berlandaskan TMK di sekolah.

Pihak ibu bapa juga boleh mendapat faedah daripada kajian yang dijalankan.
Ini bagi menggalakkan pihak ibu bapa dapat memantau tahap pembelajaran dan
pencapaian anak mereka dalam mata pelajaran TMK. Peranan ibu bapa ini juga dilihat
penting bagi memantau penggunaan komputer dalam kalangan anak mereka selain
daripada membina efikasi swadiri komputer anak mereka.

Pihak penyelidik lain juga turut mendapat manfaat daripada kajian ini kerana
tidak banyak penyelidikan seperti ini dijalankan di negeri Kelantan. Kajian seumpama
ini juga boleh dijalankan dalam kalangan murid di negeri lain agar dapat mengenal
pasti efikasi swadiri komputer murid. Justeru itu, kajian ini juga diharapkan dapat
dijadikan rujukan asas kepada penyelidik lain yang berminat dalam kajian senario
sikap dan pengintegrasian teknologi dalam kalangan remaja khasnya murid sekolah.

1.7 Limitasi Kajian

Kajian ini dijalankan ke atas murid Tingkatan 4 yang mengambil mata
pelajaran TMK sebagai elektif sahaja. Oleh itu, dapatan dalam kajian ini hanya boleh
di generalisasi ke atas murid yang mengambil mata pelajaran TMK. Sebarang
justifikasi untuk menggunakan dapatan yang diperoleh di dalam kajian ini tidak wajar
dilakukan bagi membuat generalisasi ke atas mata pelajaran lain.

Selain itu, kajian ini juga hanya memilih sekolah secara rawak. Oleh itu,
hanya sekolah yang terpilih akan menjadi responden. Faktor masa, kewangan dan
jarak, menjadi kekangan kepada pengkaji untuk melibatkan sekolah yang
menawarkan mata pelajaran TMK di sekolah menengah harian di negeri Kelantan
sahaja. Oleh itu, dapatan kajian ini hanya memberi gambaran kepada efikasi swadiri
komputer bagi murid di negeri Kelantan sahaja dan tidak boleh digeneralisasikan
secara menyeluruh di semua sekolah menengah harian di Malaysia.

Kajian dijalankan  ini terdiri daripada murid sekolah menengah harian biasa
luar bandar dan bandar. Oleh itu, sekolah kluster, sekolah berprestasi tinggi dan
berasrama penuh tidak diambil kira sebagai populasi kajian.  Ini bagi memberi
gambaran lebih jelas dapatan kajian memandangkan sekolah kluster, berprestasi tinggi
dan asrama penuh kebiasaannya mempunyai kemudahan komputer yang lebih baik
dari sekolah menengah harian.

Dalam kajian ini hanya melibatkan lima pemboleh ubah sahaja iaitu efikasi
swadiri komputer, penggunaan komputer, kegelisahan terhadap komputer, sikap
terhadap komputer dan dorongan sosial terhadap penggunaan komputer. Oleh itu,
dapatan kajian hanya terhad kepada pemboleh ubah yang dikaji sahaja. Kajian tentang
efikasi swadiri komputer, penggunaan komputer, kegelisahan terhadap komputer,
sikap terhadap komputer dan dorongan sosial terhadap penggunaan komputer
dilakukan dengan menggunakan kaedah soal selidik. Maklum balas responden hanya
terbatas kepada soalan-soalan yang terkandung di dalam soal selidik sahaja.
Kebolehpercayaan hasil kajian bergantung pada keikhlasan responden menjawab
soalan. Kajian soal selidik juga bergantung pada kefahaman responden bagi
menjawab soalan yang disediakan.

1.8 Definisi Operasional

Berikut adalah definisi konseptual dan definisi operasi yang digunakan dalam
kajian.

1.8.1 Efikasi Swadiri Komputer

Efikasi swadiri komputer merujuk kepada penilaian seseorang individu
terhadap keupayaan mereka untuk menggunakan komputer dalam situasi yang
pelbagai (Compeau & Higgins 1995). Selain itu, efikasi swadiri komputer juga

merujuk persepsi dan keupayaan seseorang individu mengenai pengetahuan khusus
dan kemahiran komputer yang dimilikinya (Murphy, Coover & Owen, 1989). Dalam
kajian ini, efikasi swadiri komputer merujuk kepada sejauh mana keyakinan murid
dalam menggunakan perkakasan dan perisian komputer.  Soal selidik yang digunakan
dalam kajian ini adalah merujuk daripada Murphy et, al. (1989) yang membahagikan
efikasi swadiri komputer kepada efikasi swadiri komputer tahap permulaan dan
efikasi swadiri komputer tahap lanjutan.

1.8.2 Faktor Personal

Menurut Compeau dan Higgins (1989) faktor personel merujuk kepada
personaliti individu yang merangkumi karakteristik demografi dan perlakuan individu
yang mana ia saling berkait antara satu sama lain.  Dalam kajian ini faktor personel
merujuk kepada karekterisitik demografi murid seperti sikap terhadap komputer dan
kegelisahan terhadap komputer.  Sementara itu perlakuan individu merujuk kepada
penggunaan komputer murid.

1.8.3 Penggunaan komputer

Menurut Zaidatun Tasir, Jamaluddin Harun dan Lim (2006), penggunaan
komputer merujuk kepada aktiviti dan kekerapan yang digunakan ke atas penggunaan
komputer. Arani (2001) merujuk kepada penggunaan komputer sebagai aktiviti dan
tujuan dalam penggunaan komputer. Penggunaan komputer yang digunakan di dalam
kajian ini merujuk kepada aktiviti yang kerap digunakan oleh murid semasa
menggunakan komputer seperti perisian pemprosesan data, perisian perkataan, akses
internet dan lain-lain.

1.8.4 Kegelisahan Komputer

Kegelisahan merujuk kepada ketakutan dan kebimbangan yang dirasai oleh
individu apabila menggunakan teknologi komputer (Maurer, 1994).  Sementara itu,
kegelisahan komputer dicirikan sebagai suatu tindak balas afektif (Simsek, 2011). Ini
adalah berbeza daripada sikap negatif terhadap komputer yang melibatkan
kepercayaan dan perasaan peribadi mengenai komputer daripada reaksi emosi
terhadap penggunaan komputer.  Dalam kajian ini kegelisahan merujuk kepada sejauh
mana murid merasa gelisah dan tidak selesa semasa menggunakan komputer.
Instrumen kajian diadaptasi daripada instrumen kajian The Computer Anxiety Rating
Scale (CARS) oleh Heinssen, Glass, dan Knight (1987) .

1.8.5 Sikap terhadap komputer

Sikap merupakan satu pandangan psikologi terhadap sesuatu objek atau
situasi, yang akan menentukan perilaku dan persepsi individu terhadap sesuatu objek
atau situasi (Smith & Hogg, 2008). Menurut mereka lagi, sikap merujuk kepada
kecenderungan individu untuk bertindak balas secara positif atau negatif terhadap
sesuatu perkara seperti idea, pendapat, objek atau keadaan. Eagly dan Chaiken (2007)
pula memberi takrifan kepada sikap sebagai suatu penilaian terhadap tindak balas
menentang atau menyokong sesuatu objek, peristiwa, manusia atau institusi. Sikap
terhadap komputer juga ditakrifkan sebagai penilaian umum seseorang atau persepsi
seseorang individu terhadap teknologi komputer dan aktiviti komputer tertentu yang
berkaitan (Smith, Caputi, & Rawstone, 2000). Sikap dalam kajian ini merujuk
terbahagi kepada tiga dimensi, iaitu dimensi afektif, kognitif dan perlakuan yang
diadaptasi daripada instrumen Jones dan Clarke (1994).

Afektif

Krathwohl, Bloom dan Masia  (1973) mentakrifkan afektif berkait rapat
dengan aspek emosional, seperti perasaan, minat, sikap, kepatuhan terhadap moral
dan sebagainya. Manakala menurut Smalley, Graff dan Saunders (2001), dimensi
afektif terhadap komputer merujuk sebagai suatu ukuran perasaan individu terhadap
komputer. Dalam kajian ini, dimensi afektif terhadap komputer merujuk kepada
sejauh mana murid merasa suka dan seronok menggunakan komputer dalam aktiviti
harian.

Kognitif

Kognitif pula merujuk kepada pemikiran seseorang individu boleh dipengaruhi
oleh persekitaran atau sosial (Powell, Symbaluk & MacDonald, 2005). Manakala
Smalley et, al. (2001) pula merujuk kognitif di dalam aspek sikap terhadap komputer
sebagai kepercayaan, struktur pengetahuan, dan pemikiran mengenai komputer.
Dalam kajian ini, kognitif merujuk kepada sejauh mana murid menggunakan
pemikiran semasa menggunakan komputer dalam aktiviti harian.

Perlakuan

Zimbardo et, al. (1977) mentakrifkan perlakuan sebagai tingkah laku luaran
terhadap sesuatu objek. Smalley et, al. (2001) mendefinisikan perlakuan terhadap
komputer sebagai niat atau tingkah laku manusia yang dinilai terhadap teknologi
komputer. Dalam kajian ini, perlakuan diaplikasikan sejauh mana tingkah laku murid
semasa menggunakan komputer dalam aktiviti harian.

1.8.6 Dorongan sosial

Menurut Bandura (1997) dorongan sosial adalah semangat atau motivasi yang
diberi oleh individu persekitaran kepada individu tertentu untuk mencapai sesuatu
pencapaian. Dalam kajian ini, dorongan sosial merujuk kepada dorongan yang
diterima oleh murid dari keluarga, rakan, guru dan juga sekolah terhadap penggunaan
komputer.

1.9 Kesimpulan

Dalam bab ini, pengkaji telah menerangkan serba sedikit pengenalan kepada
mata pelajaran TMK di Malaysia dan pernyataan masalah berkaitan dengan isu TMK
di peringkat sekolah dan negara. Bab ini juga turut membincangkan kepentingan
kajian kepada pihak-pihak tertentu, batasan kajian, menetapkan objektif dan persoalan
kajian. Pada bahagian akhir bab ini pengkaji telah menyatakan definisi operasi bagi
beberapa istilah penting yang digunakan di dalam kajian ini. Pada bab seterusnya
akan membincangkan perincian kajian ini.

